
ҚАЗАҚ КӨСЕМСӨЗІНІҢ ЗЕРТТЕЛУІ

Қазақ басылымдарының қалыптасу және даму тарихының, журналистиканың зерттелуі жалпы ұлттық баспасөзіміздің тарихын түгендеу үшін ғана емес, бүгінгі қазақ журналистикасының даму бағыттарын өз деңгейінде айқындау, әрі жүйелеу үшін де қажет. ХІХ ғасырдың екінші жартысы мен ХХ ғасыр басындағы мерзімді басылымдар тарихын зерттеу ісі әлі де толық қолға алынбаған, әсіресе басылымдарға бел шеше араласқан қарымды қаламгерлер мен олардың көтерген мәселелері туралы аз жазылғандықтан, бұл іс осы зерттеу жұмысының үлесіне тиіп отыр. 
Қазақ публицистикасының қалыптасуы мен дамуын ғылыми тұрғыда ең алғаш зерттеп, жүйеге түсірген, өз заманының ауанына қарай баға берген Михаил Иванович Фетисов (1907-1960). Ол өзінің «Зарождение казахской публицистики» атты орыс тілінде жариялаған көлемді монографиясында қазақ әдебиетінің аса маңызды саласы ретінде қазақ публицистикасын жеке бөліп алып қарайды [1,23-33]. М.И.Фетисов алыстан бастап, баспасөзді және публицистиканы дамытудағы орыстың төңкерісшіл-демократтарын алға тартып, орыс публицистикасының тәжірибесін қазақ топырағына сіңіруге талпынған. Бұл-ғылыми әдістемелік жағынан бірден-бір дұрыс бағдар болғанымен, алғашқы зерттеу, кейінгі ізденістерге жоралғы еді. Халқымыздың көрнекті қайраткерлерінің шығармашылығына тереңірек үңілген автордың бұл еңбегін қазақ мәдениетінің тарихында елеулі табыс деп бағалап, өз орнын көрсетуіміз керек. Еңбектің ішкі тақырыптарының өзі көп нәрсені аңғартқандай: «Шоқан Уәлихановтың публицистік шеберлігі», «Ыбырай Алтынсаринның публицистикасы», «Абай Құнанбаевтың публицистикасының ұлттық және жанрлық ерекшеліктері», «Қазақ ағартушыларының публицистік дәстүрлерінің дамуы» т.б. мәселелер қамтылған. Қазақ баспасөзінің пайда болуын ұлт тарихындағы елеулі құбылыс деп бағалаған М.И.Фетисов, отарлаушы елдің «орыс шовинизмінің» керітартпалылығын да батыл сынаған. «Орыс қоғамының реакцияшыл қауымы жер-жерде, түрлі ұлт тілдерінде мерзімді баспасөздің пайда болуын ызамен айыптап, қолынан келгенше қарсылық жасап бақты» дегені шындық болатын. 
 ХХ ғасырдың бірінші жартысында қазақ баспасөзінің тарихын қоғам дамуының заңдылықтарына байланыстыра қарап, ақиқатты айтуға талпыныс жасағандар болған. 
Баспасөз тарихшылары арасында алдыңғы орын Міржақып Дулатұлынікі. Ол сонау 1923 жылдың өзінде-ақ баспасөздің ұлттың өркендеуінде қандай маңызы болатынын ғылыми тұрғыда тұжырымдаған  еді. «Мерзімді баспасөз бізде қашан туғаны белгілі. Әр жұрттың, әр мемлекеттің мәдениет майданында ілгері-кейінгінің қатасыз бір өлшеуіші – баспасөз болады. Қай жұрттың баспасөзі күшті болса, сол жұрттың өзі де күшті, өзі де өнерлі екендігі көрінеді. Яки қай жұрт өнерлі болса, оның шексіз баспасөзі күшті болатындығы айдай анық. Бұған еш нәрсе білмейтін надандар, соқырлар болмаса, көзі ашық көңілі тетіктер көптен иман келтірген. Сондықтан Еуропа жұрты баспасөзге «алтыншы билік» деп ат қойған» [2]. 
Осы күнгі Қазақстан аймағында шығып тұрған мерзімді баспасөз нұсқаларын, соның ішінде Семей қаласының баспасөз нұсқаларын алғашқысынан бастап, 1923 жылға дейін толық санамалап шыққан да Міржақып Дулатұлы еді [3].  
М. Әуезов «Қазақ тілі» газетінің тарихи миссиясы туралы 1923 жылдың өзінде берген бағасы күні бүгінге дейін аса сындарлы және ғибратты болып саналады. «Сол уақыттарда «Қазақ тілі» газетінің бетінде анда-санда оқып отырған әсерлі анық сөздер, қауіптің пішінін айқын ғылып көрсетіп, мектептегі жас балалардың сезімін түзу жолға беттеткендей болушы еді. Жас буынның жаңа туып келе жатқан әлсіз ойын жол мұндалап, жетегіне алып бара жатқандай байқалушы еді». «...Қазақтың еңкейген кәрі, еңбектеген жасына түгелімен ой түсіріп, елін ұйқысынан оятып, жансыз денеге қан жүгіртіп, күзгі таңының салқын желіндей ширықтырған, етек-жеңін жиғызған «Қазақ тілі» газеті болатын» [4, 35]. Жүсіпбек Аймауытовтың қазақ журналистикасының тарихы, оның ішінде «Абай» журналының шығарылуына байланысты жазғандарында бағалы деректер бар. Өткен ғасырдың алғашқы ширегінде кеңестік баспасөз органдары көбейген кезде қазақ баспасөзінің, соның ішінде Семей қаласындағы баспасөз тарихы жөнінде әңгіме қозғала бастады. Кеңес дәуірінің алғашқы кезеңінде жалпы баспасөз тарихы мен оның халық үшін қаншалықты маңыздылығын кезінде «Еңбекші қазақ» газетінің редакторы Т.Рысқұлов өзінің «Баспасөз міндеттері», «Қазақ ұлты мен қазақ пролетариатының қалыптасуы» атты мақалаларында көрсетті. Тұрар Рысқұловтың «Баспасөз мәнісі» деген атпен 1926 жылы шыққан еңбегінде тасқа басылған сөздің қалың қауымға қандай ықпал ететіні көрсетілді. Негізінен баспасөздің теориялық мәселелерін қамтығанымен, автор қазақ баспасөзінің өткендегі жағдайына да назар аударған. Бұл тақырыпта Сәкен Сейфуллиннің 1922-23 жылдар аралығында жарияланған «Баспасөзді күшейту жұмысы», «Қазақстан баспасөздері», «Оқушы жастарға үлгі», «Газетке не жазу керек?», «Қазақ халқының төмен табының азаматтарына», «Қазақ жұмыскер кедейлері газет - журнал оқу керек» сияқты мақалаларында да айтылады. Кезінде «Қызыл Қазақстан» журналына жарияланған «Тар жол, тайғақ кешу» тарихи - мемуарлық романында ұлттық басылымдар туралы көп мағлұматтар береді [5,52; 85].    
 «Алғашқы өлкелік басылымдарды, оның ішінде Семей өлкесіндегі газет-журналдар тарихын зерттеуші С.М.Бабинцевтің мақаласы қазірге дейін өз құндылығын жойған жоқ. С.М. Бабинцевтің «Семей өлкесіндегі мерзімді баспасөз туралы естеліктері» атты мақаласы 1931 жылы «Қазақстанды тану қоғамының Семей бөлімінің жазбаларында» (Бұрынғы мемлекеттік география қоғамының Семейдегі бөлімі) басылып шықты. Бұл естелік мақалада жалпы Семей облысындағы алғашқы баспасөздің пайда болуынан бастап, кеңестік дәуірдегі басылымдардың өрістеуіне дейінгі кезеңді қамти отырып, барлық газет-журналдарға қысқаша баға береді. 
Көрнекті әдебиеттанушы профессор Бейсембай Кенжебаев «Қазақ баспасөзінің тарихынан мәліметтер» (1956 ж.) және сол автор Т.Қожакеевпен бірігіп «Қазақ совет баспасөзінің тарихынан» (1962 ж.)  деген еңбектер бастырды.  Ол 1888-1929 жылдары қазақ тілінде шыққан газет-журналдарға тоқталып, «Дала уалаяты», «Серке», «Қазақ», «Қазақ газеті», «Қазақстан» газеттері мен «Айқап», «Абай» журналдарына талдау жасайды. Әсіресе, қазақ даласына кең тараған «Дала уалаяты газеті»мен «Қазақ» газетіне терең сипаттама береді де, екі революция мен азамат соғысы жылдарында (1917-1920) шыққан газет-журналдарды саяси-идеялық бағыттарына қарай екі топқа бөліп жіктейді. Оның бірінде буржуазияшыл-ұлтшыл, контрреволюцияшыл бағытта шыққан 13 газет-журналды, екіншісінде большевиктік Кеңес өкіметі бағытындағы 16 газет журналды қарастырады. Дегенмен, бұл кітаптарда ұлт баспасөзінің тарихы тұтас тұғырнамалық жүйеде алынып қарастырылған жоқ. Әлбетте, бұл еңбектер қазақ журналистикасының тарихын зерттеуші жаңа буынға жөн сілтеді, жол көрсетті. Баспасөз тарихы деген жаңа сала ғылыми проблема ретінде осылай қалыптаса бастап еді. Қазақстан баспасөзінің тарихын 1870 жылдан, алғашқы кезінен бастап, жүйелеп, ХХ ғасырдың 30-жылдарына дейін келтірген профессор Хайыржан Бекхожиннің еңбегі ерекше. Бұл жөнінде оған тең келерлік есім әлі жоқ екенін мамандар айтып келеді. Әрине, оның 1964 жылғы «Қазақ баспасөзінің даму жолдары», 1981 жылғы «Қазақ баспасөзі тарихының очерктері», С.Матвиенко, С.Қозыбаевпен 1991 жылы бірігіп жазған «Очерки истории казахской журналистики» монографиялары идеялық жағынан саясат сарынында болғанымен, танымдық құны қымбат. «Қазақ баспасөзінің даму жолдары» еңбегінде [6, 18-19]. тек кеңестік Орынбор, Семей, Ақмола, Өскемен, Жетісу өңірлерінде шыққан өлкелік «Бірлік туы», «Жас қазақ», «Тіршілік», «Алтай үні», «Бостандық туы», «Айна» және «Қазақ тілі» газеттерінің маңызы мен саяси мәніне ғана тоқталып қоймай, қазан төңкерісіне дейін шығарылған ұлттық басылымдарға коммунистік идеология тұрғысынан талдауға мәжбүр бола отырып, «Сарыарқа», «Абай», «Бірлік» сияқты кезінде «ұлтшыл» деп айдар тағылған басылымдарға да орын береді. Х.Бекхожиннің «Қазақ баспасөзі тарихының очерктері» еңбегінде өткен ғасырдың жиырмасыншы жылдарындағы Семейдегі қазақ баспасөзі дамуының кейбір ерекшеліктеріне, аталған басылым көтерген өзекті мәселелер, кейбір тақырыптары жайлы да айтып өтеді. Газетте қызмет атқарған М.Әуезов, С. Дөнентаевтардың публицистикалық шығармаларына өзіндік баға берген. Т.Қожакеев өз еңбегінде Семей өңіріндегі Кеңес баспасөзінің басталу тарихы жайлы жазған.  
1959 жылы 15-19 наурыз айында қазақ әдебиетінің негізгі проблемаларына арналған ғылыми-теориялық конференция өтті. Конференцияда айтылған сын-пікірлер мен ұсыныстар толығымен жинақталып, 1961 жылы «Әдеби мұра және оны зерттеу» деген атпен жарыққа шықты. С.Бәйішевтің кіріспе сөзімен ашылған конференцияда қазақ әдебиетін зерттеудің өзектілігіне, қазақтың революцияға дейінгі және кеңес дәіріндегі қазақ әдебиетінің тарихы жөніндегі әдебиетші ғалымдардың пікірлері мен ұсыныстары қаралды. Қазақ мерзімді баспасөзінің елу жылдығына байланысты В.Шляховтың құрастыруымен шыққан «Жолға шыққалы жарты ғасыр»  жинағына Семей, Өскемен, Павлодардағы алғашқы кеңестік басылымдардың қызметі жөнінде Бекхожин, Сыздықов, Бурабаев, В.Шевченко мақалалары жарық көрді. И.В.Кузнецов пен Е.М. Фингеритдің барлық кеңестік республикалардың, оның ішінде Қазақстандағы алғашқы кеңестік газеттердің қалыптасуын қарастырған Москвада басылған «Кеңестер Одағының газеттер әлемі» атты кітабын, А.Жаманқұлованың, А.Н. Алексеева, Б. Спановалардың құрастыруымен бастырылған мерзімді басылымдардың жинақталған жалпылама көрсеткіші, С.Қозыбаевтың, Е.Нығметовтың, В. Кашляктың мақалалары да жарыққа шықты» [7, 5-10]. Қазақ тілінде кітап бастырып шығару Қазақстан Ресейге қосыла бастаған кезден, XIX ғасырдың басынан басталады. Бірақ онда да қазақ кітаптары Қазақстанның өз ішінде басылған жоқ. Петербургте, Қазанда, Уфада, Оренбургте, Омскіде, Ташкентте, көбіне Қазанда, Қазан университетінің, Каримовтар, Хұсайновтар баспаханасында шыққан.
 «XIX ғасырдың ортасыпан бастап қазақ даласында: қазақтың этнографиясын, тарихын, тілін, әдебиетін зерттеуші орыс ғалымдары көбейеді; қазақтың өз арасынан орысша оқыған бірен-саран кісілер де шығады. Бұлар қазақтың ауыз әдебиет нұсқауларын, жеке ақын жырауларының сөздерін жазып алып, кітап етіп бастырады; өздері орыс әрпімен казақша кітаптар жазып шығарады. Бұл жөнінде Шоқан Уалихановтың, Ыбырай Алтынсаринның, И. Н. Березиннің, В.В.Радловтың, П.М. Мелиоранскийдін, Әбубәкір Диваевтың еңбектерін атауға болады»,- ғалым ғалым пікірін ттек басшылыққа алумыз қажет [8, 87-100].Қазақ тілінде кітап бастыру XX ғасырдың басында күшейе  түскен. Бұл кезде, демек 1900 жыл мен 1917 жыл арасында, қазақ тілінде барлығы 200 шамалы кітап басылып шыққан. XX ғасыр басында қазақ тілінде шыққан кітаптардын ішінде қазақтың ақын-жазушылары – Абай Құнанбаевтың, Ыбырай Алтынсариннің, Мұхаметжан Сералиннің, Сәбит Дөнентаевтың, Спандияр Көбеевтің, тағы басқалардың өлең жинақтары, шығармалары, сонымен бірге А.С.Пушкиинің «Капитан қызы», И.А.Крыловтың мысалдары сияқты орыс тілінен аударылған кітаптар. 
«XIX ғасырда шыққан кітаптарға қарағанда, XX ғасырдың басында шыққан кітаптардың тақырып, мазмұн жағы болсын, жанр жағы болсын кеңейе түскен: тек әдебиет кітаптары ғана шығарылып қоймай, оқулықтар, ғылыми кітаптар да шығарылған.    
ХХ ғасырдың екінші жартысында Т.Амандосов, Х.Бекхожин, Х.Бекхожин, С.Қозыбаев, С.Матвиенко, С.Имашев, Б.Кенжебаев, Т.Қожакеев, М.Фетисов сияқты белгілі ғалымдар кеңестік баспасөздің тарихын зерделеді. Соңғы жылдары қазақ тілінде жарық көрген Бауыржан Жақып, Қ.Аллаберген, Ж.Нұсқабайұлы, Ф.Оразай, Қ.Атабаев сынды зерттеушілердің еңбектеріндегі жаңа басылымдар тарихын жан-жақты саралаудағы жаңа әдіс-тәсілдер басшылыққа алынып, ұлттық баспасөз тарихын зерделеудің соны жолдары ұсынылады.Ұлттық баспасөздің қалыптасуын зерделеген ғалымдар еңбегін жеке-жеке тереңдей талдау, бүгінгі күн тұрғысынан таразылау-бүгінгі баспасөздің бастауы, дамуы, өркендеуі туралы ой қорытуға, ғылыми жүйе қалыптастыруға, зерттеу әдіснамасын айқындауға бастар жол.  

